
ESÒRDIU

ESÓRDIU
1. Sozu (1’25”)
Amiga zente, inoghe mi che as tentu
tantas boltas cantende in poesia
cando castanza sa conca jughia
e a da poi in colore de arghentu.
Como che torro un’ateruna ’ia,
sempre de fagher festa apo s’intentu.
Ja chi pro cussu impignu a mie délegas
torro cuntentu a saludare a Sélegas.

2. Màsala (59”)
Pustis chi duos annos so mancadu,
bona zente, nde torro a logos tuos
pro restare cun Sotgiu acopiadu
dae comintzu ’e gara a sos concluos
in custa festa in su norantaduos
chi che sempre a Sant’Anna as dedicadu.
E ti rinnovo in onore ’e Sant’Anna
saludos meda cun istima manna.

3. Sozu (1’13”)
Si su dovere mi est nende camina
ca preparada est inoghe s’iscena
cherinde fagher una festa amena
a sa mama de chelu ’e sa reina.
Sa note ja est plàcida e serena
chi su ’entu no movet una frina:
da chi no movet ne chima e ne foza
fin’a cantare nd’’enit bona ’oza.

4. Màsala (47”)
Cando tratas de fagher su dovere
ja ’enimos pro cussu, ti nde abiza.
E s’’essit su dovere a meraviza
a sa zente li faghet piaghere.
Si no basterat su nostru podere
chi nos assistat Anna cun sa fiza:
ca si cantat pius a bonu coro
cando b’est su divinu aggiudu insoro.

5. Sozu (1’08”)
Sa santa chi at in chelu sa cadrea
est sa mama e sa vérgine Maria:
assistire nos podet in sa via
in modu de non rùere in pelea.
Ma issa at faeddadu in limba ebrea,
nois cantamos sarda poesia:
chi nos azuet inoghe comente
faeddende una limba diferente?

6. Màsala (47”)
Issas che sun a palas de sa nue
e deo invece in su palcu peleo.
Ma si sos contos faghimos incue
ja mi paret chi biste menzus deo
ca si sa mama ti nde leas tue
tando deo sa fiza mi nde leo.
E mancari ebrea at alta fama
e-i sa fiza est menzus de sa mama.

4



ESÒRDIU

7. Sozu (1’03”)
A mie paris faghinde un’isfreggiu:
de su chi at nadu, Màrio, ti abbiza.
Sas santas no si lean a noleggiu
peri sas garas passiza-passiza
e poi tue as leadu sa fiza,
no isco chie at fatu su sorteggiu.
Mancu inoghe in sa festa sun umpare
e tue as fatu in presse a seberare.

8. Màsala (46”)
Si b’impito sos donos totas sete
totacanta est sa mia abbilidade.
Ma néndetì sa santa veridade
ja ti do sa risposta che poete:
no apo sorteggiadu su bigliete,
apo fatu sos contos de s’edade.
Deo cun tegus e Anna cun Maria:
sa mama est tua e sa fiza est sa mia.

9. Sozu (1’05”)
Deo ti naro: no l’apo cumpresa,
mi faghet una grande meraviza.
Realizare cheres un’impresa
e totu su chi cheres realiza:
sunu mortas da annos duamiza
creo chi ambas sian in betzesa.
E si torras a sas eras passadas
ambas puru pitzinnas sun istadas.

10. Màsala (44”)
Tzeltu pitzinnas no lu sun ancora
e-i s’idade insoro ch’est passada.
A Sant’Anna l’est gai capitada
e tue puru ’e s’edade che ses fora.
Si m’apo seberadu una sinnora
ja no est pro li dare un’abbratzada:
cun sa muzere ’e unu mastru ’e ascia
est pro li domandare calchi grascia.

11. Sozu (1’07”)
Grascias ja nd’ana fatu dae ora
a chie l’at cun fide richiesta.
Las pones una manca e una a dresta,
no isco inue b’insistis ancora
e ca Sant’Anna cun Nostra Signora
no sun acopiadas in sa festa
po chi no siat una dilgrascia manna
ma podes dispiàghere a Sant’Anna.

12. Màsala (43”)
Ma inube ti pones in caminu?
Ti cunsizo chi sias pius prudente.
No t’est andadu bene su cumbinu:
deo, Sotgiu, la penso diferente
ca tue ses omìne sapiente
ch’assimizas a Santu Juachinu.
e pone mente a sa mia idea:
lassa sa fiza e sa mama ti lea.

13. Sozu (1’03”)
Deo no giuto alas de anghelu
a ch’arrivare a sa punta ’e sa serra.
Ma verbale po fagher una gherra
in custu palcu ebbia tenzo anelu
e sos santos ja istan bene in chelu,
nois nos diveltimos sende in terra.
Mancari cun matana e cun cumbata
po divertire sa zente in piata.

14. Màsala (45”)
Custa est sa sorte de sa ratza umana:
chie s’allegrat e chie s’attristat
ma sa sede celeste ch’est lontana
e cun faeddos no si concuistat
però chi in s’altu chelu bene s’istat
cales sos santos chi nadu ti l’ana?
E cale santu at informadu a tie?
Tantu tue no ses bistadu inie.

15. Sozu (1’00)
Ma deo ti rispondo rie-rie
cun custa istrimintzida e lena ’oghe
e mi cumbenit su giustu chi atroghe
ca a àteru so pensende in custa die.
S’a mie das su chi tenes inoghe
deo ti dao sa parte de inie:
gai festas cun santos e anghelos
da chi tenes sa parte in duos chelos.

16. Màsala (43”)
Si est a bi pensare a fine a fine
t’isvelo su segretu totucantu.
Deo so che a tie ateretantu
un’èssere impastadu de pruine
però po esser in su chelu santu
menzus a esser in terra e omìne
e poeta cantende in poesia,
mai s’’idat sa celeste gerarchia.

17. Sozu (1’01”)
S’idea, Marieddu, no est mala,
ma isvolge su nostru sardu cantu
e-i sos versos bellos lis regala
a custa zente chi tenes acantu.
Deo setantot’annos apo a pala
e a su chelu bi penso ogni tantu
ma no bi chelzo lòmpere in cust’ora,
chelzo ch’atesu che siat ancora.

18. Màsala (44”)
Ma t’apo nadu chi so de piùere,
o Sotgiu chi mi ses a su fiancu.
Ja l’ischimos chi tenzo annos de mancu
però in bratzos tuos no ap’a rùere
e ne maternu de late biancu
no ap’ancora bisonzu ’e nde sùere.
E no so mancu a sa prima iscobelta
ca so barantun’annu a buca abbelta.

19. Sozu (1’01”)
Ma calchi ’olta ja mi dat fastizu
in sas oras de festa e de recreu.
A mie, ti cunfesso, mi est peleu
finas a mi pedire unu consizu
e da chi ses a su fiancu meu
mai t’apo contadu che unu fizu.
Pensa ’e cantare e càtzadi su sonnu
chi ses a punta ’e diventare nonnu.

20. Màsala (43”)
In custa calda note de istiu
cant’isto bene de su palcu in susu.
No m’agatas distratu e ne confusu
e ja mi so cojadu primadiu
ca apo unu fizu fedale a Gesusu
e babbu meu est ancora ’iu.
Poto retzire e dare consizu
proite como conto babbu e fizu.

21. Sozu (1’02”)
Màrio, cantu b’asa in sa butega
bógand’in palcu a bona volontade.
Totucantu s’inzéniu impiega,
l’isco chi tenes bona abbilidade.
Po chi no amos sa matessi edade
in su palcu ses sempre unu collega
e tentende sa zente ’e cumpiàghere
l’at a bider dognunu su ’e fàghere.

22. Màsala (42”)
Unu donu no est unu castigu:
est prémiu divinu, apas in mente
chi m’at dadu su Deu onnipotente,
Peppe Sozu, permìtimi un’azigu.
Mi podes esser unu mesu amigu,
no mi ses paesanu e né parente:
si ses poeta ja mi ses collega,
tando comente a mie canta e prega.

23. Sozu (1’01”)
Da chi in su palcu abberimos sas laras
a lughe ’e lampadina e de istellas
tzeltu chi nd’amos fatu festas raras
ma non totu uguales e gemellas
ma a fùria ’e aer fatu tantas garas
penso bi nd’at bessidu fina bellas.
E s’imbucamos in s’istrada giusta
ispero ’e fagher bella ancora custa.

24. Màsala (44”)
Sos paragones sunu issentziales
e-i sa volontade bi l’impreas.
Tantu ja ti connosco cantu ’ales,
in palcu improvisende ti recreas.
Ma si sas garas sun totu uguales,
Ammentatinde, paren totu feas:
caliguna bi cheret de iscaltu
cussa sas bellas ponet in risaltu.

ESÒRDIU

25. Sozu (1’01”)
E tando sighi s’impinnu e su votu
chi deo sigo si tue caminas
a cantare otavas e duinas
bellas si mai in palcu nde an connotu.
Sos amigos de sas biddas vicinas
inoghe riunidos si sun totu
e gai cun sos donos naturales
apagamos istranzos e locales.

26. Màsala (43”)
Custu meu no est unu frastimu
de fronte a unu pópulu devotu.
Prima fimis in palcu unu fiotu
a chie si ch’est mortu a chi est frimu:
retirados o moltos si sun totu
invece tue ses sempre su primu.
E nisciunu ti podet impedire,
ses mal’a morrer e mal’a sighire.

27. Sozu (1’01”)
Como a mie mi naran antzianu
ca nd’an bilgonza a narrer imbetzadu.
Però su tempus meu ch’est passadu
e non poto torrare a su ’eranu.
Ma de sos mannos solu so restadu,
como so de sas garas su decanu
e cantu poto in terra, in domo, in carrela
ap’a tènnere in altu sa bandela.

28. Màsala (41”)
A pianu, no andes che su ’entu
e beta dogni passu misuradu:
che ruet finas unu monumentu
mancari l’apan bene fraigadu.
Cando no t’’ido mi palzo cuntentu,
cando ti bido mi palzo airadu
e puru si ti tenzo a s’ala dresta
canto pius cuntentu in dogni festa.

29. Sozu (51”)
Tando si t’apo dadu su cuntentu
la serro de s’esórdiu sa janna
isperende de fagher proa manna
in custa note calda sena ’entu
e-i su comitadu ’e Sant’Anna
dêt aer preparadu s’argumentu.
Non b’at de isetare un’àter’ora:
si l’ana prontu nde lu ’oghen a fora.

30. Màsala (42”)
Mi tocat a sos órdines chi tzeda
non mi ponzan ostàculu o istragu.
Fini, no penses chi deo t’impeda
si a finire ti paret disvagu.
Però amos comintzadu dae su pagu
e bi fit bessinde cosa meda
tantu sa realtade est sempre cudda:
male est a comintzare dae su nudda.

TEMA I: CORAGGIU - PAURA

TEMA I: CORAGGIU - PAURA
1. Sozu (1’13”)
Oramai amus fatu su rodaggiu,
che conto fora dae contivizu.
E mi l’an apagadu su disizu
in modu ’e no mi pònnere a disaggiu
ca est su primu tema ’essidu a pizu,
a mie mi est tocadu su coraggiu.
Como mi tocat po fortza a lu fàghere
mancari meda no mi at a piàghere.

2. Màsala (47”)
In-d-unu bellu palcu che-i custu
totu mudadu cun fozas de canna
cun zente meda e cun piatza manna
annùntzio su tema a tempus giustu.
Ma no creia ’e mi sutzeder custu
cummemorende in sa festa a Sant’Anna.
Sa sorte m’at torradu a criadura
ca tocat de cantare sa paura.

3. Sozu (1’13”)
Est una parte a s’àtera in contrastu
ma chie podet esser pius famosu?
Devimos prima tocare unu tastu
in oras de tribagliu e de riposu:
inue ’e si arriscare bi est s’abbastu
cando s’impignat unu coraggiosu
parit chi dogni limite superet
da chi una dose ’e coraggiu bi cheret.

13



Festa de Sant’Anna 1992 PEPPE SOZU - MÀRIU MÀSALA

4. Màsala (44”)
Deo so marghinesu de Silanus
e confinamos cun sos costerinos:
est terra de Abeles e Cainos
ca bi nd’at bonos e bi nd’at metzanus
ma b’at eroes e garibbaldinos
si bos leade su libberu in manus.
Ma sa paura in sorte mi nd’est ruta:
toca chi tima nessi pro un’iscuta.

5. Sozu (1’09”)
A mie parit sa vida una festa
finas inue sun sos pagu ’onos.
Non m’ispantan sos furbos arrejonos
de chie jughet grillos in sa testa
e non m’ispantan né lampos ne tronos
ne m’impaurit peruna tempesta.
Po cantu so in vida ómine conto,
su chi mi ’enit de fronte lu afronto.

6. Màsala (45”)
Ja ti bidimos chi ses faci-ruju
Ca amos sos ojos pro abbaidare
ma deo timo, ammenta, su buju
a de note no cherzo passizare.
Finas inube b’est s’abba a benuju
isto sempre timende ’e ch’annegare.
Bastu chi mi faedden de s’altura
paret chi molza dae sa paura.

14



TEMA I: CORAGGIU - PAURA

7. Sozu (1’08”)
Si times a b’intrare ’e s’abba in mesu
mai ti podes coronare ’e fama.
Ja isco chi sas undas nde an ofesu
ma no timo a m’infùndere una trama.
Tue no ses Colombo genovesu
ne Marco Polo e ne Vasco de Gama:
cun sa paura intro ’e domo ti frenas,
no iscoberis sas terras anzenas.

8. Màsala (41”)
Deo a improvisare mi dileto,
de iscobeltas nudda m’interesso.
Coraggiosu non so e m’achieto
e tando bene fato e bene pesso:
cando timo in sas undas no mi ch’’eto
prite poi no s’ischit si ndi ’esso.
Sa paura chi m’at lassadu fora
a su coraggiu est superiora.

9. Sozu (1’09”)
Ite nd’at a bessire dae a tie
da chi da su perìgulu ti apaltas
ca totu times, ogni pedra iscaltas,
no balis ne inoghe ne inie?
No iscalas sas vetas pius altas
inue mai bi est soltu su nie.
Ma a sas chimas de su Cappa Due
poto pigare deo ma no tue.

10. Màsala (42”)
Ma dia cherrer chi no ti cunfundas
ca a boltas andas, poi no nde torras.
Prima a su regnu ’e sas abbas profundas
che mndian galeras e zavorras:
deo lu timo s’ìmpitu ’e sas undas
potentes chi m’iscuden a petorras
Est sa paura in tema sa ch’impito
e infatis sas undas las evito.

11. Sozu (1’06”)
Ma chi as fatu proa no ti ’antes
a da chi no arrivas pius de tantu.
Ma deo de ’olare apo su ’antu
a caddu ’e cussas màchinas volantes,
subra sos supersónicos gigantes
chi de su sonu ana su muru infrantu.
Ma deo apo ’e olare s’abbitùdine
e no esistit peruna altitùdine.

12. Màsala (40”)
Ma tue t’as a ponner in viaggiu
cando no giughes alas a bolare?
Tando lu lassas s’ infinitu istare
e t’’enit mancu totu su coraggiu
ca a Colombo su sou ecuipaggiu
che lu cheriat betare in su mare
ca tantu su coraggiu fit peldidu
fin’a cando sa terra no an bidu.

13. Sozu (52”)
Ma su coraggiu mai no est mancadu
e-d-est in iss’ebbia su valore.
S’ecuipaggiu si li est ribbelladu
ma est Colombo sa trae mazore
e no l’at s’oceànu ispaventadu
fin’a arrivire a Santu Salvadore.
Però sas puntas de Montevideo
ammenta chi las apo ’idas deo.

14. Màsala (41”)
Tue ja ses andende a contos tuos
cun sa rica poética favella.
S’iscobelta ’e Colombo ja est bella,
est bella cando l’’atit a concluos.
Ma si ribbellan sos ómines suos,
sun contr’a issu in sa caravella:
ca an paura a sa terra a no arrivire
e cussu no est coraggiu ca est timire.

15. Sozu (
Màriu, …………………………
………………………………….
………………………………….
………………………………….
………………………………….
………………………………….
………………………………….
………………………………….

16. Màsala (40”)
Ma a cale garantzia ti arrumbas
si t’ana su coraggiu postu in manos?
Ma timoratos sun sos cristianos,
pius no sonan campanas e trumbas:
sun persighidos dae sos paganos
e si che cuan in sas catacumbas.
Subra terra s’agatan in disaggiu:
nàrami si est paura o s’est coraggiu?

17. Sozu (54”)
No as cherrer a ti dare lode
a da chi as de paura sa provista.
Si bi ses in sa lota in mesu b’ista
e afronta su lentu e-i su sode
comente a fatu Juanne Batista
chi at nadu “non licet” a Erode
ch’aiat sa connada po cunsorte
e no teniat paura ’e sa morte.

18. Màsala (42”)
Isculta su chi naro e bene aferra,
usa sa calma e làssami sa fua.
Su coraggiu est bellu in sa gherra
ma in sa paghe no est palte tua
ca cuddos si che cuan sutaterra
e cando pregan pregan a sa cua.
Tocat in sos refuggios chi si frimen
e no pregan in fora puite timen.

19. Sozu (1’02”)
Poite in cussa riga che los pones?
Tue pones su vangelu a disaggiu
ca in sas deghe persecutziones
sàmbene nd’an ispaltu a largu raggiu
e cristianos vinti milliones
sa morte an afrontadu cun coraggiu.
D’esser collegas mios tenen bantos
e sunu in su chelu totu santos.

20. Màsala (44”)
Faghe, Sotgiu, pius atentzione:
si tiras tropu si segat s’ispau.
Ammenta chi de s’ispina ’e su cannau
at Gesù Cristu puru impressione:
si ch’andat a bandidare a Cafarnau
e si che cuat in domo ’e Simone.
Si si ch’andat a fagher su bandidu,
sinnu Cristos sa morte chi at timidu.

21. Sozu (1’00)
A ite l’as iscritu cuss’artìculu?
Mi paret isbagliadu addiritura.
Càlande da sa punta ’e su Giannìculu,
cue bi faghes pessima figura
e a narrer chi Cristos at paura
tue lu ses poninde in su ridìculu.
Ma cun coraggiu e sa fortza l’at tota
pighéndeche sa rughe a su Golgota.

22. Màsala (43”)
In cue no bi faghes un’afare:
ses perdidore, ti fato a ischire
ca an progetadu de lu crocifire
ma issu cheret sa rughe evitare.
Totu lu sun chirchende a lu ’ochire
ma issu s’est fuidu a bandidare
e a Cristos li cumbenit chi si cuet
ca unu ch’at coraggiu no si fuet.

23. Sozu (55”)
A da chi cantas a mente serena
Màrio, das a mie unu cumbidu.
Ma Deus cun coraggiu ja l’as bidu
ch’at in sa terra afrontadu ’ogni pena
ma si naras chi Cristos fit bandidu
de circo ecuestre est un’iscena.
E Gesu Cristu ti fato ’eo a bìere
chi no est cosa de fàghere a rìere.

24. Màsala (45”)
Su cumbidu no est una cundanna
proit’est unu ’e sos menzus regalos.
Però pro chie at richesa manna,
o Sotgiu, custos sunu tempos malos.
A s’imbrunida assiguran sa janna
cun istangas, cun gantzos e cun palos:
timen chi malos b’intret a incue
e-i uno de-i cussos ja ses tue.

25. Sozu (58”)
Ma da chi s’impossessan de unu santu
mi parit leggermente esageradu.
Si chi calchi momentu bi est bistadu
e finas faeddende ’e Pedru Santu
chi at timidu at in falsu giuradu
ma poi s’est pentidu e at piantu.
Poi in coraggiu imitende a Gesusu
crocifizer s’est fatu a pese in susu.

26. Màsala (42”)
Cando l’illonghias est lanzu su brou
mancari sale bi epas betadu.
A Santu Predu li naran fidadu
e at de timoratu dadu prou
poite a da chi l’an interrogadu
ue fit Gesu Cristu mastru sou
Pedru puru su morrer at timidu
e at rispostu chi mai no l’at bidu.

27. Sozu (55”)
Màrio, l’apo nadu deo etotu
ma forsi no bi ses bistadu atentu.
In sa paura at sol’unu momentu
ma poi cuss’errore lu at connotu:
de si lassare ’ochire at fatu votu
e at postu una pedra ’e fundamentu.
Mustrat coraggiu a sa zenia intrea
e duamiza ’e annos cussa est rea.

28. Màsala (42”)
Ja so atentu e no so distratu
ca ti nde do s’esémpiu siguru.
Ma su ricu, collega, est timoratu
chi mai no passizat a s’iscuru
e at timidu Santu Pedru puru
ca de ’ochire a issu contu an fatu.
Infati l’at a Cristos rinnegadu:
a l’’ides chi timinde si est salvadu?

29. Sozu (55”)
Tue trabaglias solu po su ranciu
ma ti peldes in-d-una bagatella.
De cust’era sa proa pius bella
penso est bistadu ’e sa luna su lanciu
ca as bidu s’isganciu e-i s’agganciu
de un’ispatziale navicella.
E-d est de su coraggiu sa fortuna
si postu pês che an subra ’e sa luna.

30. Màsala (41”)
Si pensas de mi ponner oriolu
no t’est andada bene sa idea
ca pro me est sa terra unu consolu,
inube ch’est sa rosa e s’orchidea.
A mala pena pigo a sa cadrea,
no so in chilca de istender bolu
prite su ’olu est pro sos puzones
e addatu no est a sas persones.

31. Sozu (49”)
Da chi tue sas alas no abberis
sa paura ti frenat sos iscatos.
Però sos coraggiosos oe e deris
in su primu pianu si sun fatos,
in sas iscalas de sos pompieris
a dachi sun allutos sos palatos
Cun coraggiu bi sun in cussu logu:
pigan a punta e nde ’ochin su fogu.

32. Màsala (41”)
Sa mia puru siat, Sotgiu, acolta:
est un’otada ’e versos misurados.
So unu ’e sos poetas preparados,
no mi rinfaces un’atera ’olta.
O no as bidu chi sos magistrados
a da chi ’’essin, bessin cun s’iscolta.
In viaggiu si ponen in s’istrada
ma intro ’e una màchina blindada.

33. Sozu (54”)
Cussos puru an fizos e famìlia
e tribagliare no deven invanu.
Nd’’etan de domo s’ùltimu pianu,
li brujan tota canta sa mobbìlia:
nde ’ochin in sa terra de Sicìlia,
nd’an bochire ancora in Milanu.
Ma a su dovere s’ómine si prestat
e chie est coraggiosu inie restat.

34. Màsala (41”)
Su collega difetat e isbandat
pro chi de su coraggiu nd’est fieru.
Dóminat sa natura e cumandat
e-d-est suprema in altu de un’imperu.
Però cuddu no narat a ub’andat,
sa vida sua est unu misteru,
e no isvelat mai da inub’’enit:
est sinnu chi a tìmere li cumbenit.

35. Sozu (47”)
Ma tue si paura tenes tanta
ti moris che su ’atu in sa chijina.
Invece a Di Pietro ti avicina
chi est faghinde un’òpera santa:
incriminadu nd’at una setantina
e totucantos petzos de noranta.
Sas istangas ch’at lómpidu a s’altura
e de sos mannos no tenet paura.

36. Màsala (42”)
Lassa ch’a contu sou la decidat
gai faghet su propriu dovere.
In televisione pro chi s’’idat
non bessit a passizu, deves crêre
e ischimos chi mai si cunfidat
ne cun sos fizos, ne cun sa muzere
E-i custa no est un’aventura
ca puite est prudéntzia e paura.

24



TEMA I: CORAGGIU - PAURA

37. Sozu (52”)
At a sighire ’e seguru s’impresa
ch’a a mie parit una opera santa.
Ma s’Itàlia nostra totacanta
chie su degheoto l’at difesa?
Fantes de sa Brigata Tataresa
fin ominetes de unu e chimbanta
ma su Piave lis rendet omaggiu
e distintos si sun pro su coraggiu.

38. Màsala (43”)
Cussos fin, Sotgiu, sos fantes ardidos,
b’at restadu in s’istoria una tracia
chi fin totu sididos e famidos,
débbiles e biancos in sa facia:
lis daian de grapa una burracia
e parian leones acanidos.
Afrontende sa gherra che disvagos
non pro coraggiu ma fin imbriagos.

39. Sozu (49”)
Màrio, ite ti ’enit a bidea?
Canta mezus de àtera manera.
Tue istadu no ses in trincea
ue faghen sos fantes a bisera
e ammenta sa gherra europea
no fit contos de una imbreaghera.
Sos distintos de totus sas bataglias
cun coraggiu nde an tentu sas medaglias.

40. Màsala (40”)
Ma a it’a sa paura ti ribbellas
si mancu tue coraggiosu sese?
T’as a ammentare su barantatrese
dae in altu ’etaian caramellas:
b’aiat rifugios in dogni paese
e fin iscuros comente sas cellas.
Cue nos salvaimis cun paura,
sa vida fora fit pagu sigura.

41. Sozu (47”)
Cussa, Màriu, est una istrategia
sa chi usare si devet in sa gherra.
Ma po difender sa própia terra
ognunu mustrat tota s’energia:
in su campu, in sa costa e in sa serra
ti parin deghe e sun duos ebbia
e dogni die est una lota noa
ca su coraggiu est su chi faghet proa.

42. Màsala (41”)
No apas de gherrare sa mania,
su coraggiu in sa gherra est peste e lua.
Ma cantu bella est sa pauria,
nende no ti lu so a conca crua:
tue ja times chi fure sa tua
e deo timo chi fures sa mia.
E de coraggiu no si nde presentat
ca pro paura sa terra si tentat.

43. Sozu (54”)
Ma su coraggiu ti leat de petu,
sa persone isupat sa pius manna
ma a s’umiliare istat suggetu
e no lu ’ides treminde che canna.
A tie a note si bussan sa janna
ti che costois in suta ’e su letu:
s’amigu saludare ti diat chèrrere,
no as coraggiu sa janna ’e li abbèrrere.

44. Màsala (40”)
O illustre poeta ’e Logudoro,
inoghe ’e fronte a mie t’iscapella
ca controllas su bàtidu ’e su coro
timende a perder sa salude bella.
Ue b’at costoidu unu tesoro
cue bi ponen una sentinella
ca sun timende a si che lu furare
e su coraggiu no b’at de b’intrare.

45. Sozu (54”)
Ma su coraggiu est chi dat bona sorte,
in dogni campu est s’ùnica difesa
ca non at mancu paura ’e sa morte,
no l’umìliat ne l’imponet resa.
Si su ’inari at in sa casciaforte
e tenet fora tota sa richesa.
mancu de fronte a sos malos s’arrendet:
cun coraggiu sa parte si difendet.

46. Màsala (39”)
Ma lassa istare sa paura a Màriu
ca sa dea bendada cheret gai
Tue, Sotgiu, ja ses otantenàriu,
de sos palcos figuras su babbai
ma innanti no pregaias mai,
como as sempre in sas manos su rosàriu.
E as pagu coraggiu de dispòrrere
ca mi pares chi ses timinde a mòrrere.

47. Sozu (55”)
Màrio, no mi pones a disaggiu
prite deo mi conto àbbile e forte.
Da chi de nàschere apo tentu sorte,
lu cumprendo ’e sa vida su viaggiu
e da chi arrivat si ’enit sa morte
ja la devo abbratzare cun coraggiu.
Est chentu ’oltas sa parte discussa:
no mi faghet paura mancu cussa.

48. Màsala (41”)
Ma no comintzes a esagerare
ca si no tando de coraggiu mancas.
Cando sas laras diventan biancas
e-i sos ojos los as a serrare
immóbbiles sun sos bratzos e ancas,
sa morte no ti podes abbratzare
Tue naras ch’a a issa ses pensende
e invece a morrere ses timende.

49. Sozu (57”)
Si finimos su tema e no sa gara
inoghe in custa bella note ’e friscu
nachi sa morte est una pena amara
e totu an paura ’e tale arriscu.
Deo ap’a fagher che Santu Frantziscu:
“Beni a inoghe, sorre mia cara”.
Ischit, devet bintrare in sepoltura
però mancu ’e sa morte no at paura.

50. Màsala (42”)
Gai ’atimus su tema a declinu
in custa ricurréntzia festiva
ma sa paura est sempre positiva
de sa vida terrena in su camminu
ca da chi faghen, Sotgiu, unu vacinu
cussa est una cura preventiva.
E sa paura est rara che virtude
ca cue est tutelende sa salude.

1. Sozu (1’26”)
Deo creia finida sa briga
invece ancora no amos finidu
ca at su comitadu istabbilidu
de nos iscrìere un’àtera riga.
E su segundu tema nde an batidu,
a mie an dadu su babbu a s’antiga:
pro a mie no est unu misteru
ca tantu mesu antigu so abberu.

2. Màsala (48”)
In subra ’e custu palcu tundu-tundu
coment’est tunda e piena sa luna
comente puru est tundu su mundu
nd’an batidu de palte un’ateruna
chi diat esser su tema sigundu
e ringràtzio meda sa fortuna
de s’ànimu isvelende dae s’internu
chi m’est tocadu su fizu modernu.

3. Sozu (1’07”)
De sa vida est s’istessa caminera
e su matessi afetu e-i s’istima:
un’est in basciu e-i s’àteru in chima.
unu tastat sa terra, unu s’aera.
Ma deo tzeltu so nàschidu prima
e ca apo connotu un’ater’era
cun sos pitzinnos non mi ponzo a mesciu
ca totucantu mi paret divesciu.

4. Màsala (45”)
Cun decretos e legges de natura
ca est sa sua ’ogni nóbbile impresa
tzeltu cando fis tue criadura
no fio nàschid’’eo e-d-est cumpresa.
Como so in sa bella gioventura,
tue invece che ses in sa ’etzesa
ma deo a tie apo pretzisu assimizu
e ja s’idet chi semus babbu e fizu.

5. Sozu (45”)
Cussas propostas no mi paren feas
ma s’àtera risposta a mie dona.
Semus ambos in sa matessi zona
afrontende fadigas e peleas
e nos assimizamos de persona
ma no assimizamos in bideas.
S’idea mia tzeltu no cumpensas
ca diferente meda ’e me la pensas.

6. Màsala (42”)
Ma giudichende no lu sias duru
e non mi deves bessire a contràriu.
Mama m’at paltoridu dae s’iscuru,
m’at abbeltu ’e sa vida su sipàriu
e m’azis dadu su numen de Màriu
e-i su numen est modernu puru.
Gràtzie a mama e a babbu meu
chi no m’an dadu unu nùmene feu.

7. Sozu (1’07”)
Màrio contat su masciu ’e Maria,
non bi cheriat sale e ne sofismu.
Amos istudiadu in cumpagnia,
fimis guasi a s’era ’e su fascismu
ma deo a s’era de s’economia
e tue a s’era de su consumismu.
Ca mi paris naschidu po ispèrdere:
sezis s’era ’e su vuoto a pèrdere.

8. Màsala (44”)
Ma no ti nde lês, babbu, de arrennegu:
de unu fizu masciu ti consola
chi in domo no ti lassat a sa sola
e b’istat bene ca at un’impiegu
cun-d-unu gradu ’e cultura, e no est legu,
invece tue no as fatu iscola.
E a mie no mi deves dare neghe.
fis trint’annos in fatu ’e sa ’elveghe.

9. Sozu (57”)
De abba pioana e abba ’e riu
nd’apo leadu e no mi at fatu dannu.
No apo fatu unu bene mannu
ma bi tenes in domo colza e chiu.
Tue su chi trabaglias totu s’annu
faghes poi sa féria in s’istiu
e a da chi su mese ch’est passadu
torras coment’e prima ispiantadu.

10. Màsala (38”)
Ma si custa est s’era ’e su consumu
l’as nadu tue etotu, babbu meu,
chi ses nieddu comente ’e su fumu,
Gesù Maria, ite colore feu
ca tue as fiagu ’e ozu seu
e deo apo fiagu ’e profumu
Chie osselvat atentu non si riet:
chi so fizu modernu ja lu ’iet.

11. Sozu (54”)
O fizu caru, isbagliadu as sa méria
cun sas rispostas chi as a usàntzia.
Sa tua est sempr’istada un’arrogantzia,
una filosofia ’e sa matéria:
tue tenes profumos de miséria,
deo tenzo profumos de bundàntzia:
ca si ti giran in conca e ischina
non falat da bujaca una sesina.

12. Màsala (42”)
Si moris, babbu meu, faghes falta :
menzus chi sa ’etzesa ti la godes.
Ma podes passizare a fronte alta,
che fizu tou sian sos nebodes.
Si mi rimproveras e non mi das lodes
ja ses gioghende una mala calta
ca si essera unu fizu disgrascia
a su truncu assimizat dogni ascia.

34



TEMA II: BABBU ANTIGU - FIZU MODERNU

13. Sozu (1’05”)
Deo sa vida ja l’apo lotada
fina in era chi cheriat finida.
Tue nd’arrivas a banca imbandida
de ogni bene ’e Deu aparitzada
però sa vida tua est fortunada,
miséria peruna no nde as bida.
E t’est bénnida fàtzile in falada,
modu ’e cambiare no bi nd’ada.

14. Màsala (41”)
Nemmancu tue no ses unu santu
e lassa, babbu meu, s’arrogàntzia.
Si coment’in sos annos de s’infàntzia
lu fia sutammissu e in piantu
chi mi azis privadu ’e totucantu,
no m’azis allevadu in sa bundàntzia.
Si mi godo sa mia gioventura
no ti palzat sa vida un’isventura.

15. Sozu (
……………………………
…. cun dogni bene ’e Deu
fina in terra corchende a mese intreu
po tentare sa robba in sa pinneta
e in s’aidatone cun peleu
finas a bider un’incunza neta.
Ma tue late e casu, peta e binu
l’as bidu solamente in magasinu.

16. Màsala (37”)
Si no faeddas cun bona manera
tando rues in fallu e in pecadu
ca si essera unu maleducadu
sa culpa est sa tua e cunsidera
ca ja si biet chi ses arretradu
cun su berreto chi as a visiera.
Deo fizu modernu ’e s’era noa
ca apo sos riciolinos cun sa coa.

17. Sozu (55”)
Cun s’orechinu e faghes fina dolu
oltres chi a s’orija est unu dannu
no m’as dadu in s’iscola unu consolu
de t’’ider unu iscentziadu mannu
ca po ti poder promòvere ogn’annu
bi ponia unu carru ’e casizolu.
Ma s’’idet como a edade aparente
chi fisi pagu e como ses niente.

18. Màsala (41”)
Cand’a su coro mi das unu tiru
ja nde colpit su corpus e s’anìma.
A bi discurrer unu pagu frima
e si ses babbu no mi lês in giru
ca si mi leo una pinna biru
a malapena isco ponner sa frima
ca tue no m’as mandadu a iscola,
fia fatu de s’ama e de s’alzola.

19. Sozu (51”??)
Ma no as bidu alzola e ne masone
ne mai as tribagliadu a die intrea.
Cussas pagas iscolas cun pelea
no m’ana dadu sodisfatzione
e deo aia sa bona intentzione
fin’a ti jùghere a sa laurea.
Ma a bier laurea dae te
ja devias campare che Mosè.

20. Màsala (40”)
O babbu meu ’etzu e pilicanu,
che Mosè no mi pares sapiente.
M’as fatu trabagliare cun sa manu
e como ite pretendes dae sa mente?
Ma deo puru so italianu
e mi fato una gita in continente.
Tue antigu, arretradu e testardu
mi naras: no bi andes ca ses sardu.

21. Sozu (50”)
Deo no apo un’idea maligna
ma su chi naro imparadilu a mente
ca dotes no nde tenes in consigna
non ses tzeltu unu grande intelligente.
Andare cheres a su continente
sentza aer connotu sa Sardigna:
ite cheres connoscher aterue
da chi no ti connosches mancu tue?

22. Màsala (41”)
Tue andaias a bogare oltiju
ma cussos tempos passados che sunu.
Como su tempus est un’aterunu,
deo so delicadu e liju-liju:
mi che tufo in sos bratzos de Netunu
e nd’’esso netu comente un’ispiju.
Tue as de Netunu pauria
chi ti faghes su bagnu in sa labia.

23. Sozu (56”)
Ma lassa sa labia ’e abba e brou
e póneche sos dùbbios a coa.
Deo apo tribagliende fatu proa,
pius mannu est su bene amigu tou.
Ma si feteran una legge noa,
campare ognunu ’e su trabagliu sou,
po contu tou acolla finida
chi no dias campare mesa chida.

24. Màsala (41”)
Como ses avantzadu in s’edade
però ancora allegru e giocundu.
Pénsabbi bene, babbu, a fundu a fundu,
iscùltami cun coriosidade:
a la ’endimos sa propriedade
ca sun vanos sos benes de su mundu?
E nos ch’andamos a Sestri Levante
e comporamos unu ristorante.

25. Sozu (52”)
OMàrio, mi lassa s’avolotu:
cussu est frutu ’e su meu sacrifìtziu.
E su momentu mi paret propìtziu
nàrrerti su chi mai no as connotu
ca si m’airo e chi mi ’endo totu
e lasso su ’inari a un’ospìtziu
tando tue as a esser veru póveru
chi no t’atzetan mancu in su ricóveru.

26. Màsala (39”)
Ma unu babbu ch’at sentidos sanos
devet arrejonare cun giudìtziu
ca si s’at fatu sos gallos in manos
sa vida l’est bistada sacrifìtziu:
a da chi lassas totu a un’ospìtziu
ja si nde godin sos fizos orfànos.
Ma no bendas siendas e ne benes
pruite tue fizos ja nde tenes.

27. Sozu (50”)
Deo fizos no nd’apo unu fiotu
e ap’a tie e so a conca cana.
Ma si su frutu meu a cussos dana
lis beneigo pane cun regotu
poite cussos babbu no an connotu,
no lis an dadu peruna matana
ne bistan frastimende note e die
sa matana chi mi ses dende a mie.

28. Màsala (41”)
Arrejonende so cun gentilesa
e lassa su frastimu ca est nieddu.
Cantu tenes bundàntzias in mesa
gai ti mancat sale in su chelveddu
ca fizu tou est unu ’acheddu
chi ti podet servire a sa ’etzesa.
Abbratza a mie e mi nara fizu meu:
so delicadu unu frutu ’e Deu.

29. Sozu (49”)
Ti l’apo chentu ’ortas replicada
chi no m’as in sa vida sodisfatu.
Nara comente poto esser gratu
si no b’afilas mai in sa filada
ca tue messas in s’elva messada
e si tenes pienu su piatu
tando apretzas de Deu su donu
ma tu a lu pienare no ses bonu.

30. Màsala (39”)
O babbu, si as bonu sentimentu
pro cussu no nde fetas un’iscena
sempre cun sa matessi cantilena
pensende a s’incunza e a s’armentu.
S’agricolutura est in fallimentu,
a seminare no balet sa pena
e lassa chi mi la feta divertida
tantu nudda si nd’’ogat de sa vida.

31. Sozu (49”)
Mai multu d’’elveghes unu tuju
ne t’an bidu cun su late in viaggiu.
A bi pensare bi cheret coraggiu
ca mai as piegadu su ’enuju,
no as messadu ’e trigu unu mannuju,
no as pressadu una balla ’e foraggiu
ne postu unu matone in su palatu:
tue mi deves narrer it’as fatu.

32. Màsala (41”)
A mie paret chi l’as isbagliada
e cuss’otada no cheret iscrita.
Totas dòighi meses de s’annada
no mancat in domo de pane una fita:
a da chi chelzo mi fato una gita,
mi fato puru un’iscampagnada.
Ma babbu est tristu, abbaidade a issu
chi est precisu a sa morte in permissu.

33. Sozu (45”)
Deo tenzo un’immensu capitale
ca apo risparmiadu note e die:
no apo istudiadu che a tie
ma in sa conca ja bi fit su sale.
Ma tue pedis su inari a mie
fin’a ti comporare su giornale
ca si no bi so deo a ti protèggere
sa die as a bistare sena lèggere.

34. Màsala (38”)
Sa ’oghe imperiosa e severa,
ohi cantu mi pares rigorosu.
Lassa su comporare in sa fiera
e-i su ’ender pónelu a riposu
ca mi so, babbu meu, fatu isposu
cun-d-una pitzinedda istraniera.
E si nde l’’ato ja no che la catzas
chi a su mancu incrociamos sas raztas.

35. Sozu (45”)
Làssami isposu cun fidanzamentu,
no isco chie t’at a tenner afetu
si no as postu unu passu a deretu
chi su ch’as fatu e pensadu est otentu.
Deo ja fia istadu pius cuntentu
a ti campare màlture in su letu:
tando t’aiat dadu pane in manu
ma nd’apo ’ilgonza a ti campare sanu.

36. Màsala (39”)
A mi lassas istare sa puntiglia
ch’eo pensende a tie no nde dromo.
Ma una bella nura ti ’ato a domo
e prestu b’at aumentu in famiglia
ca est cussa s’usàntzia de-i como:
in domo at pane, dinari e mobbiglia
proite sa cumpagna la dat Deu
e-i su restu lu dat babbu meu.

37. Sozu (47”)
Como si ti ses tue fidantzadu
deves acopiare sa pariglia.
Chie t’at a campare sa famiglia
si ses a tenner prole destinadu?
Tantu ja t’as sa domo fraigadu
e ja t’as comporadu sa mobbiglia!
Cun cussa fiza de mala fortuna
as a drommire in s’albergo ’e sa luna.

38. Màsala (41”)
Però cheria chi sa tua ojada
no s’assimizet a sa ’e Cainu.
Ma mama at partoridu dae su sinu
e su sémene babbu dadu l’ada:
issa che tue est pensionada,
azis dinari, cun domo e terrinu
e at a esser pro torracontu tou
s’as unu fizu cojuadu nou.

39. Sozu (52”)
De su chi naro mi perdonet Deu
poite de pecados so indenne.
Da chi ses nàschidu una festa solenne
amos fatu cun gioja e recreu.
Ma cando mai lu ses fizu meu?
Si faghimos s’esame ’e sa dienne
de custu isperimentu chi est in catza
nois no semus sa matessi ratza.

40. Màsala (39”)
Si ti cumpoltas gai no ti crêne,
lassa su malumore e sa protesta.
Istanote ’e Sant’Anna in sa festa,
babbu meu, ti chelzo tropu ’ene.
Prima ’e fagher analis de sambéne
tue tocare ti deves in testa
e cando in sa testa jughes pesu
chi no so fizu tou l’as cumpresu.

41. Sozu (49”)
Ma l’apo tantas boltas dubbitadu,
no po mi guastare sa piatza
ne ’e criticare a mama tua in catza
so eo in su chi como ti apo nadu.
Ma chelz’ischire a chie as betadu,
no parimos de sa matessi ratza.
A da chi gai ti pones in mostra
nemmancu paris de sa ratza nostra.

42. Màsala (40”)
Non mi dispretzes cando ti so fizu
ca deo, babbu meu, ti ap’afetu.
Si t’ap’afetu ses babbu diletu
e t’apo atzetadu ogni consizu.
A mie mi piaghet su passizu,
mi piaghet sa mesa e-i su letu.
Tue ódias su pastu e-i su riposu
ca ses babbu antigu e ses nervosu.

43. Sozu (49”)
Si m’aeras in parte sodisfatu
comente sun in domo tantos fizos
de m’aer apagadu sos disizos
ja fio istadu in su regnu beatu.
Ma canto t’apo dadu eo ’e consizos
tue mancunu un deretu nde as fatu
e ne m’as una càusa risoltu
si pones unu passu e sempre a toltu.

44. Màsala (37”)
Ma no comintzes a esagerare
e menzus cosas fàghemi a ischire.
Cun mama mia as dévidu godire
dende a mundu unu fizu pro campare:
a mie mi piaghet a dormire
e mi piaghet puru a passizare.
Tzelt’a tie no t’at a parrer giustu
però dognunu tenet unu gustu.

45. Sozu (45”)
Màrio, fio téteru che palu
cuasi cumbinadu ap’unu abbusu.
S’an domo mia t’at batidu Gesusu
deo l’atzeto che unu regalu.
Narat su diciu: su póddighe malu
cun-d-una manu dolet de piusu.
E como lasso tristura e piantu
e cun tegus ja fato ateretantu.

46. Màsala (39”)
Ma deo puru mi nde peso reu
de fronte a unu pópulu diletu.
Ja naran chi sos fizos los dat Deu
e sos babbos a sos fizos an afetu:
como nos abbratzamos, babbu meu,
istringhimos su petu cun su petu.
E si so una conca pagu ’ona
ja chi so fizu tou mi perdona.

DUINA

DUINA
1. Sozu (
…a cantare una duina
sena ’e babbos ne fizos piusu.

2. Màsala (8”)
Est de sa gara s’ùltima faina
como chi semus de su palcu in susu.

3. Sozu (10”)
E oramai chi amos conclusu
ses che-i custas sun meza dozina.

4. Màsala (8”)
E pro nois invanu non s’isperet
ca unu pagu de totu bi cheret.

5. Sozu (14”)
A da chi su programma ’essit cumpletu
est gai sa faina pius bella.

6. Màsala (8”)
Ma no semus cantende pro apretu:
b’at passione cun donu e favella.

7. Sozu (8”)
Ma cando nois andamos a letu
est ja alta sa matutina istella.

8. Màsala (7”)
Duncas a andare a letu tempus b’ada
ca b’at un’ora e mesa de istrada.

9. Màsala (7”)
Però totu sas oras sun de Deu
pro chi su tempus est de sa natura.

10. Sozu (10”)
Su tempus lu leamos, bellu e feu:
a dogni male si agatat sa cura.

11. Màsala (8”)
Inoghe a prosighire est gofetura
e a finire est unu fele feu.

12. Sozu (9”)
Ma sa dilgràtzia o minore o manna
risparmiare nos potat Sant’Anna.

13. Màsala (8”)
E Sant’Anna est divina e arrejonat:
finas cando isbagliamos nos perdonat.

BATORINAS

BATORINAS
1. Sozu (32”)
Como cantamos una batorina,
ch’at a esser comente dogni ’olta
como no est su tempus a sa tolta
ca su ’entu no movet una frina.
Como cantamos una batorina

2. Màsala (20”)
Como cantamos una batorina,
in dogni sbagliu nos dian perdonu
ca b’essit pane malu e pane bonu
finas dae sa própia farina.
Tando cantamos una batorina

3. Sozu (30”)
A la cantamos una batoreta,
b’est su tostu e su modde che-i sa seda:
si custa gara no est bona meda
ja li damos su tìtulu ’e discreta.
Como cantamos una batoreta.

4. Màsala (19”)
Como cantamos una batoreta,
a narrer tantu ti ses atrividu:
mai che istanote ti apo ’idu
cun ancas lestras e ischina ’ereta.
Tando cantamos una batoreta

5. Sozu (25”)
A la cantamos una noitola,
so tropu allentadu, abbizadinde,
ca oramai nde so regoglinde
sas ùltimas ispigas de s’alzola.
Como cantamos una noitola

6. Màsala (19”)
Como cantamos una noitola,
lass’istare s’alzola e-i s’annada
ca àteros bator o chimbe bi nd’ada
e no los deves lassare a sa sola.
Tando cantamos una noitola

7. Sozu (27”)
A la cantamos una paesana,
deo po morrer no apo votadu:
si b’ando, b’ando ca so obbligadu
ma a b’andare no nde tenzo gana.
Como cantamos una paesana

8. Màsala (18”)
Como cantamos una paesana,
sa gara sena fata no la lassas
ca tantu no as példidu sas trassas
pro ch’at giambadu colore sa lana.
Tando cantamos una paesana

9. Sozu (23”)
A la cantamos una furistera,
m’est manchende sa fortza e-i s’alenu:
s’elva mia s’est tota fata a fenu,
no est che in piena primavera.
Como cantamos una furistera

10. Màsala (18”)
Como cantamos una furistera,
e deo ti la canto lenu-lenu
però, Sotgiu, a da chi no b’at fenu
mancu elva b’aiat, cunsidera.
Tando cantamos una furistera

11. Sozu (23”)
A la cantamos una bruschistriglia,
Intonende s’iscéntzia est un’innu
ma a torrare su ’etzu a pitzinnu
ja no an inventadu sa pastiglia.
Como cantamos una bruschistriglia

12. Màsala (10”)
Como cantamos una bruschistriglia,
t’apo sempre adoradu che unu Deu
e ap’a versare làgrimas a reu
cando ti ch’’ido in s’ùltima mobbiglia.
Tando cantamos una bruschistriglia

13. Sozu (27”)
A la cantamos una tarantella,
a da ch’est sa carena isfata e marcia
no ingranamos una retromarcia
cun-d-un’àteru giru ’e manovella.
E la finimos cun sa tarantella.

DISPEDIDA
Sozu (4’33”)
O Anna, fiza de Emerentziana,
nóbbile isposa ’e Santu Juachinu,
tue as allevadu e tentu in sinu
de chelu sa reina soberana.
Sea donnamanna ’e su Cristos divinu,
su ch’at redentu sa zenia umana:
de sa noa dotrina cristiana
in s’alta gerarchia istas vicinu.
A fiza tua antziana l’as tenta
chi est frutu ’e piantu e preghiera,
l’as a tre annos cunsagrada a Deu.
A betza sena ’ogare una lamenta
morinde in bratzu a Maria as s’ispera
de godire in su chelu ogni recreu.
Ses de sas parturentes protetora,
in cuss’istante s’invocan a tie
ch’alleviare lis podes sas penas
e Sélegas ti pregat a dognora:
imbiare lis potas ogni die
salude, paghe e annadas pienas.
Sas domos pius ùmiles visìta,
sa terrena miséria sulleva,
felicidade immensa a totu dona.
Dae sa sede tua beneita
totus sas mezus gràtzias preleva
e las sémena in tota custa zona.
Su presidente e comitadu onora,
frena dogni ingiustìtzia e abbusu

dona po totu màssima assisténtzia
po chi ti potan fagher festa ancora
da poi e sos chent’annos e piusu
sena mai unu pilu ’e suferéntzia
e bonanote e bona permanéntzia.

Màsala (3’20”)
A cantu nos tramandan cun sa pinna
tue ses Anna isposa ’e Juachinu
e palturidu as da su tou sinu
de Terra Santa sa menzus pitzinna
chi in su bàntzigu sou ninna-ninna
”dormi coro” cantias de continu:
futura isposa de unu mastru ’e linna,
mama dileta ’e su Verbu Divinu.
E gai, Anna, ti ses imbetzada
de domo in sas fainas e fadigas:
moris e ses dae Deus premiada
ca a bolu ispaltu a su chelu che pigas,
ses sa santa ’e sas santas pius antigas
in s’altura divina incoronada.
Che ch’in s’altare tou mi colloche
a manos giuntas e imbenujadu
permiti in custu palcu chi t’invoche
e beneighe custu populadu:
isperende su coro chi ti toche
de Sélegas proteggi s’abbitadu.
Esémpiu ’e totu sas feminas
de s’istirpe davìdica famada
beneighe in campagna cantu b’ada
e ricumpensa totu sas fainas

ma dae sas menzus gràtzias divinas
a chie l’at sa festa rinnovada.
Benit s’òpera mia terminada:
ringràtzio ’e su bellu tratamentu
ca mi l’avio e mi l’avio cuntentu
de Sant’Anna lasséndebbos in manos.
E bonanote e a nos bier sanos.

